
Wenn's um d'Ehr
goht

E glaine Bueb, vier oder fimf Johr
alt, het emol mit syne-n-Eltere
derfe-n-in d'Summerferie goh, in e

wirklig Hotel! 's isch

em schier wie-n-e Märli-
land vorko. Eso ebbis

Großmächtigs, eso ebbis
Scheens gäb's jo in Wirk-
ligkait gar nit, hets en
dunkt.
Syni Eitere hänn em aber au gsait,
er mies do ganz bsunders brav sy.
Er mies sich guet uffiehre, wenn
eso vyl Lyt im glyche Saal däte
mitenander ässe. Me kennt jo
sunscht emänd maine, er haig gar
nie glehrt, wie me dät still sy am
Disch und aaständig ässe, mit em
Leffel, mit der Gaable-n-und mit
em Mässer. Er derf do nit druele-n-
und er derf au mit der Suppe nit
sirpfle, het's ghaiße.

Däm Bueb isch das alles wie-n-e
hailigi Pflicht erschine. Er het's eso

feyn gfunde, daß er mit de-n-Eltere
het derfe-n-in däm grooße Huus
sy, daß er sich e Schandemieh gäh
het. Derzue ko isch no ebbis
anders: Die Saaldochter, wo-n-alle-
wyl d'Blatte-n-und Däller an Disch
brocht het, die het das Biebli eso
scheen dunkt, eso wunderbar, wie-
-n-e Wääse-n-uus ere-n-andere, uus
ere Määrliwält, daß er scho wäge
däm Fröilain Reesli nie kai Moose
het welle-n-uffs Dischduech mache,
verschwyge denn uff sy Serviette
druele. Er het si haimlig biwun-
deret; und vo <Minnedienscht> het
doch dä Gnopfli no kai Ahnig
gha.

Am ene Sunntig het er em Reesli
e Mässer welle mitgäh, wo-n-er nit
aabruucht gha het; er isch naime-
dure stolz gsi, daß er eso schoonlig
mit sym Bsteck umgange gsi isch.

Dank me-n-au: Ai Mässer weniger
zem Abwäsche! Er het vo dahaim
gwißt, was das bidyttet het, und
wohrschynlig het er sich vorgstellt,
's Reesli ward jetz bsunders froh
sy, wenn's am Sunntig e Mässer
weniger zem uffwäsche haig. Ebe

- Minnedienscht!
Aber bym Iberegäh vom Mässer
het er em Babbe sy Wyglas um-
gschupft. Und dert het's roote Wy
dringha. Und jetz het's halt grad e

Risemoose-n-uffs Dischduech gäh!
Dä Bueb wär am liebschte-n-in e

Muusloch gschloffe; eso het er sich

gschämmt! Vor em Reesli het em
derBabbe wiescht gsait, und d'Mamme

het die zwaiti Stimm gsunge.
Der Bueb isch wietig worde. Er
isch vom Disch dervogloffe, ab
und furt, zem Saal uuse.
Und het sich doobe-n-im zwaite

Stock uff em Hysli ybschlosse, go

go muusche. Drotzig und ellai het

er dert grinne. Zletscht het me-n-
en derno dert entdeckt. Aber uff-

Bezugsqueilennachweis: E. Schlatter, Neuchätel

gmacht het er um kai Liebi. Das
zletscht! Ehnter het er welle die
ganzi Nacht dert drin blybe!
Zletscht het's ghaiße, jetz käm derno

d'Fyrwehr. Die hol en derno
scho uuse. Und wirklig! Uff
aimool hert er e fremdi, diefi Män-
nerstimm vor der Dire-n-usse:

«Do isch der Fyrwehrhauptma.
Due jetz nit dumm! Mach sofort
uff und kumm uuse, Maiteli!»
Maiteli? Jä, nai! Kasch Derybilde!
Und dä Bueb isch usekoh wie's
Bysiwätter.

«Gsehn Si?» sait der Fyrwehrhauptma

zue de-n-Eltere, «das zieht
als no am beschte!»

Fridolin

